
శ్రీగురుస్తోత్రమ్ 

బృహద్విజ్ఞాన  పరమేశ్వరతన్త్రార్గతమ్ 
॥ ఓం నమః శ్రీనాథాయ  ॥
॥ శ్రీమహాదేవ్యువాచ  ॥
గురోరర్మన్త్రస్య  దేవస్య ధర్మస్య తస్య ఏవ వా ।
విశేషస్తు మహాదేవ! తద్ వదస్వ దయానిధే ॥
॥ శ్రీమహాదేవ  ఉవాచ ॥
జీవాత్మనం పరమాత్మనం దానం ధ్యానం యోగో జ్ఞానమ్  ।
ఉత్కలకాశీగఙ్గామరణం  న గురోరధికం న గురోరధికమ్ ॥ ౧॥
ప్రాణం  దేహం గేహం రాజ్యం స్వర్గం  భోగం యోగం ముక్తిమ్ ।
భార్యామిష్టం  పుత్రం  మిత్రం  న గురోరధికం న గురోరధికమ్ ॥౨॥
వానప్రస్థం   యతివిధధర్మం పారమహంస్యం భిక్షుకచరితమ్ ।
సాధోఃసేవాం బహుసుఖభుక్తిం న గురోరధికం న గురోరధికమ్॥ ౩॥
విష్ణోభక్తిం   పూజనరక్తిం వైష్ణవసేవాం   మాతరిభక్తిమ్ ।
విష్ణోరివ  పితృసేవనయోగం న గురోరధికం న గురోరధికమ్ ॥ ౪॥
ప్రత్యాహారం  చేన్ద్రియయజనం  ప్రాణాయామం  న్యాసవిధానమ్ ।
ఇష్టే పూజా జప తపభక్తిర్న న గురోరధికం న గురోరధికమ్ ॥ ౫॥
కాలీ దుర్గా కమలా భువనా త్రిపురా  భీమా బగలా పూర్ణా ।
శ్రీమాతఙ్గీ  ధూమా తారా న గురోరధికం న గురోరధికమ్ ॥౬॥
మాత్స్యం కౌర్మం శ్రీవారాహం  నరహరిరూపం వామనచరితమ్ ।
నరనారాయణచరితంయోగం న గురోరధికం న గురోరధికమ్ ॥ ౭॥
శ్రీభృగుదేవం  శ్రీరఘునాథం  శ్రీయదునాథం  బౌద్ధం  కల్క్యమ్ ।
అవతారా దశ వేదవిధానం న గురోరధికం న గురోరధికమ్ ॥౮॥

గఙ్గా కాశీ కాఞ్చీ ద్వారా మాయాఽయోధ్యాఽవన్తీ మథురా ।
యమునా రేవా పుష్కరతీర్థం  న గురోరధికం న గురోరధికమ్ ॥౯॥
గోకులగమనం గోపురరమణం శ్రీవృన్దావనమధుపురరటనమ్   ।
ఏతత్ సర్వంసున్దరి !మాతర్న గురోరధికం న గురోరధికమ్ ॥ ౧౦॥
తులసీసేవా హరిహరభక్తిః గఙ్గాసాగరసఙ్గమముక్తిః   ।
కిమపరమధికం కృష్ణేభక్తిర్న   గురోరధికం న గురోరధికమ్ ॥ ౧౧॥
ఏతత్సోత్రం  పఠతి చ నిత్యం మోక్షజ్ఞానీ  సోఽపి చ ధన్యమ్ ।
బ్రహ్మాణ్డాన్తర్యద్యద్ధ్యేయం     న గురోరధికం న గురోరధికమ్ ॥ ౧౨॥
॥ బృహద్విజ్ఞాన  పరమేశ్వరతన్త్రే త్రిపురాశివసంవాదే  శ్రీగురోఃస్తోత్రమ్   ॥

